
lż-żmien bħal wied ħabrieki 

Dejjem għaddej w iġorr li jsib quddiemu. 
[fejjaq ġrieħi, 
Fil-waqt li oħra jiftaħ. 
Niket u ferħ, it-tnejn ma jafx x'inhuma. 
W hu dejjem sejjer, 
Dejjem rebbieħ, 
Għaddej! ..... . 

Mixruf fit-tieqa għaddejt waħdi żmien twil 
Ngħarrex madwari. 
lt-tokki tqal mill-kampnar fil-qrib ħasduni. 
Jiena ħarsti tfajt fuq maqdes qadim ħafna 
Li dlonk fakkarni f'tant uċuh ferrieħa 
Li raddew ħajr lis-Sema 
Għaż-żieda fil-familja. 

L-istess maqdes fid-dalma tal-jum 
Fakkarni f'uċuh oħra, 

Uċuh imnikkta, b'għajnejn maħsula 
Bi dmugħ sħun li ġelben 
U qattar minn ħaddejn 
Daqs il-lellux musfara. 
Qlub mifnija għat-telfa, 
Jew għal ta' ġewwa l-firda. 

U ż-żmien igerbeb! .... 
Jgħaddi maħrub, itir bla ħadd ma jżommu. 
lqaċċat, jidfen, għajjur 
Għalih innifsu. 
Għadu tal-għani, tal-ħakkiem wisq iżjed, 
Wens għall-imnikket, 
Għall-fqir it-tama. 
W hu rasu 'l fuq, la jisma' w anqas jara 
Dejjem rebbieħ, 
Dejjem għaddej! ...... 
Għaddej! .. , ... 

